
«Йöрапи» висьт серти мöвпалöм

Коми муным чужтіс уна енбиа мортöс: öтияс кужöны мичаа серпасасьны, мöдъяс – лöсьöдны мыла шылад, коймöдъяс – йитны öта-мöдкöд кывъяс да лöсьöдны висьтъяс да повесьтъяс. Меным сьöлöм вылö ёна воöны Пётр Федотович Шаховлöн гижöдъяс. Сійö кужö сідз йитны ас висьт-повесьтъясын кывъяс, мый, збыльысь, артмö быдса серпас, кодлöн нимыс – «Морт олöм».

П.Ф. Шахов – нималана коми прозаик, драматург. Таво, 2016-öд воын, Коми муным пасйис сылысь 85 вося юбилей, гöгрöс тшупöда пас. И кöть ачыс гижысь абу нин таладор олысь, миянлы колины сылöн сьöлöм вöрзьöдана гижöдъяс.

Ме кöсъя мöвпалыштыны П. Шаховлöн «Йöрапи» висьт йылысь. Ачыс нимыс гижöдлöн индö, коді лоö шöр геройöн. И збыль, висьтын тöдмасям Вася нима йöрапикöд, кодöс паськыд Печора юын вöйöмысь мездіс том зон Миколай. Сылысь поступоксö сиктсаяс донъялöны оз öтмоза: öтияс – ошкöны, мöдъяс – дивитöны, коймöдъяс шуöны, мый зон начкöм вылö босьтіс йöраписö. Быдöн донъялö детинасö ас мортсям серти. А кыдзи ме донъяла зонлысь поступок? Мый эськö ме вöчи сы местаын? Дерт жö, отсалі йöрапилы, мезді вöйöмысь. Миколай, ме серти, вöчис ыджыд буртор – отсаліс пемöслы. Но эм и майшасян ру… Зонлы некымынысь сетöны öти и сійö жö юалöм: «А мыйла мöдар берегас Васясö сразу эн вуджöд? Мамыс, колöкö, виччысис?» Та вылö Миколайлöн вочакыв абу. Ме чайта да, детинкалы жаль лои йöрапи, босьтіс ас пыжö, а сэсся эз ло окота торйöдчыны зверкöд. Йöра-мам йылысь морт эз думышт, мöдарö, быдöнлы висьталіс, мый мамыс уйис ёна водзын да весиг эз бергöдчыв мырддьыны писö. Но вермас öмöй пемöсыс водзсасьны мортыскöд, а нöшта на паськыд юсö вуджигöн? Оз! Вот и артмö, мый Миколай öтар боксянь вöчис буртор, а мöдар боксянь – лёктор.
Менам мамö тшöкыда шуö «мый пöрысь, мый пони – öти сямаöсь». Ме думысь, кöть висьтыс и шусьö «Йöрапи», збыльвывса шöр геройöн тан лоö оз пемöс, а морт – Ульяна пöч. Сійö дивитö Миколайöс вöрса олысьöс мездöмысь, тайö лоöмтор вылö видзöдö мöдног – мам синмöн. Ульяна пöч оз гöгöрво, кыдзи йöра-мам вермис эновтны ас писö да скöрысь нимтö сійöс «яндысьтöм син». Ичöт кагасö да пöрысь мортсö дойдны-öбидитны зэв кокни, а дорйысьыс этша. Ичöтъяссö дорйöны бать-мам, пöрысьяссö – верстьö челядь.

Ульяна пöчöс ёна дойдöны-ранитöны Миколайлöн кывъяс: «Ті вот, висьталöны, Ульяна пöч, абу жö зэв шаньöсь. Кöть и шань туйö пуксянныд. Пиян дорысь пышйöмныд. Мый нö, карса олöмыс эз кажитчы, али челядьыдлысь кагаяссö дыш видзны?» Да, збыль тай шуöны: йöз синмысь нинöм он дзеб. Сöмын  быдöн аддзöмторсö гöгöрвоö ас ног. Öнія йöзыс скöрöсь. Сідз и видзöдöны, мыйöн мортöс дойдны-крукыштны, лёк сёрнияс паськöдöны-разöдöны… Некоді сиктсаяс пиысь эз тöд Ульяна пöч йылысь став правда, сідзкö, сылöн сиктын абу ни öти матысса морт, кодкöд позьö сёрнитыштыны-варовитыштыны, восьтыны ас сьöлöм. Уна дыр кад чöж ломалысь сьöлöм дойыс потіс-письтіс пöрысь мортлöн том зонсянь дойдана кывъяс кылöм бöрын. Эз нин вермы Ульяна пöч кутны ас пытшкын öбида. И вöлöмкö, олöма мортöс эновтöмаöсь ас челядь, сійö оз ков ни ас пилы, ни ас нывлы, ни внукъяслы: «Найö вот вöтлісны, думайтöны, мый ме эг гöгöрво найöс. Эз öд беддьöн коллявны». Но став мöвпъяс-майшасьöмъяс пöчыслöн гартчöны öти тор гöгöр: «Ветлöдла чужан сикт кузя да сьöлöмöй абу местаын, на йылысь думайтсьö. Гажа-ö налы? Кокньыдджык-ö метöг? Абу жö öд кокньыдджык. Ветлöдла и виччыся, кор жö письмö либö телеграмма ваяс почтальон: «Лок, мамö, виччысям»». Оз позь, оз позь эновтны ас бать-мамöс, öд найö быдтісны миянöс, сетісны ас муслун! Мортыслы оз позь некор воштыны ас морттуй.
Миколай пöчööн асьсö видöмöс гöгöрвоöдö тадз: «Ме думысь, пöчö ассьыс вынсö тöдмалö.., судзсяс-ö выныс челядьыслы збыльсö синманыс шуны». А ме чайта, мый Ульяна пöч оз шу ас челядьлы кöритана кывъяс, сы вöсна мый ёна найöс радейтö и мöвпалö оз ас йылысь, а на йылысь. Пöчыслöн сідз и коляс öткöн пöрысь кадыс, а ныв-пи гöгöрвоасны ас мыжныссö, но лоö зэв нин сёр…

П.Ф. Шахов «Йöрапи» висьтын лэптö ыджыд да ёсь нравственнöй проблема: морта-морт костын, морт да вöр-ва костын йитöдъяс, мортлöн кывкутöм. Гижысь висьтын кужöмöн восьтö морт олöмысь жугыль серпасъяс. Ме  думысь, тайö гижöд лоö аслыспöлöс öлöдöмöн миянлы лёктор вöчöмысь, ышöдö видзны меддонаторсö тайö олöмын – ас бать-мамнымöс, ас котырнымöс, велöдö пыдди пуктыны öта-мöднымöс да кывкутны матыссаяс вöсна.

